
TIJORAT BANKLARI RAQOBATBARDOSHLIK 
QOBILIYATINI OSHIRISH BO‘YICHA XORIJ 
TAJRIBASI VA UNI O‘ZBEKISTON TIJORAT 
BANKLARI FAOLIYATIDA QO‘LLANILISHI
Shamsiyev Nurbek Fazliddin o‘g‘li
Toshkent davlat iqtisodiyot universiteti mustaqil izlanuvchisi

Annotatsiya: Ushbu maqolada tijorat banklari raqobatbardoshlik qobiliyatini oshirish bo‘yicha xorij tajribasi va uni 
O‘zbekiston tijorat banklari faoliyatida qo‘llanilishi yoritilgan. Bunda tijorat banklarining raqobatbardoshlik darajasini 
oshirish bo‘yicha xorijiy banklarning usullari, Bank of America bankining daromadlari va raqobatdosh xizmat turlari tahlil 
qilingan. Hamda O‘zbekiston tijorat banklarining ham ayrimlarining raqobatdosh xizmat turlari, ularning daromadliligi tahlil 
qilingan. Tijorat banlarining raqobatdoshligi bo‘yicha xorij tajribasi o‘rganilgan va xulosalar shakllantirilgan. 

Kalit so‘zlar: bank raqobatdoshligi, bank xizmatlari, innovatsion yondashuv, strategik boshqaruv, bozorda farqlanish, 
differensiallashuv, mijoz sodiqligi, tejamkorlik, samaradorlik.
Abstract: This article examines foreign experience in increasing the competitiveness of commercial banks and its 
application in the activities of commercial banks in Uzbekistan. It analyzes the methods used by foreign banks to 
improve the competitiveness of commercial banks, the income of Bank of America and the competitiveness of services. 
The competitiveness of services of some Uzbek commercial banks and their profitability are also analyzed. Foreign 
experience in managing the competitiveness of commercial banks is studied and conclusions are made.

Keywords: competitiveness of the banking sector, banking services, innovative approach, strategic management, market 
differentiation, differentiation, customer loyalty, cost efficiency, performance.
Аннотация: В данной статье рассматривается зарубежный опыт повышения конкурентоспособности коммерческих 
банков и его применение в деятельности коммерческих банков Узбекистана. Анализируются методы, 
применяемые зарубежными банками для повышения конкурентоспособности коммерческих банков, доход Bank of 
America и конкурентоспособность услуг. Также анализируются конкурентоспособность услуг некоторых узбекских 
коммерческих банков и их рентабельность. Изучается зарубежный опыт управления конкурентоспособностью 
коммерческих банков и делаются выводы.

Ключевые слова: конкурентоспособность банковской сферы, банковские услуги, инновационный подход, 
стратегическое управление, рыночная дифференциация, дифференциация, лояльность клиентов, эффективность 
затрат, результативность.

K I R I S H
Hozirgi sharoitda banklar o‘rtasidagi raqobat nafaqat ichki bozorda, balki mintaqaviy va global moliyaviy 

maydonda ham kuchayib bormoqda. Markaziy Osiyodagi bank tizimlari o‘rtasidagi integratsion jarayonlar, 
xalqaro reyting agentliklarining baholari, moliyaviy inklyuziya darajasi va fintex ekotizimining rivojlanishi banklar 
raqobatbardoshligini oshirishda yangi muammolar va imkoniyatlarni yuzaga keltirmoqda.[1]

Tijorat banklarining raqobatbardoshligini boshqarish – bu banklar strategik rivojlanishining ajralmas qismi 
bo‘lib, u xizmatlar diversifikatsiyasi, mijozlar ehtiyojlarini tahlil qilish, xatarlarni aniqlash va ularni boshqarish, 
xodimlar malakasini oshirish hamda marketing strategiyalarini takomillashtirishni o‘z ichiga oladi. Shuningdek, 
jahon tajribasi ko‘rsatadiki, bank sektorida raqobatbardoshlikni ta’minlashda xizmatlar innovatsiyasi, raqamli 
mahsulotlar ishlab chiqish va mijozga yo‘naltirilgan yondashuv muhim rol o‘ynaydi.[2]

O‘zbekiston Respublikasi Prezidentining 2022-yil 28-yanvardagi PF-60-son-2022-2026-yillarga 
mo‘ljallangan yangi O‘zbekiston taraqqiyot strategiyasi to‘g‘risidagi, O‘zbekiston Respublikasi Prezidentining 
2024 yil 21 fevraldagi PF-37-son-O‘zbekiston-2030 strategiyasini «Yoshlar va biznesni qo‘llab-quvvatlash 
yili»da amalga oshirishga oid davlat dasturi to‘g‘risidagi Farmonlari, 2020-yil 12-maydagi PF-5992-son-2020-
2025-yillarga mo‘ljallangan O‘zbekiston Respublikasining bank tizimini isloh qilish to‘g‘risidagi farmonlari, 2017-
yil 12-sentyabrdagi PQ-3270-son-Respublika bank tizimini yanada rivojlantirish va barqarorligini oshirishga doir 
chora-tadbirlar to‘g‘risidagi qarori va soha taraqqiyotiga oid boshqa normativ-huquqiy hujjatlarda belgilangan 

bank tizimida islohotlarni jadallashtirish, bank xizmatlari bozori hajmini oshirish va sohada raqobatni 
rivojlantirish[7]  vazifalarni bajarishda mazkur ilmiy maqola muayyan darajada xizmat qiladi.

M A V Z U G A  O I D  A D A B I Y O T L A R  T A H L I L I
Tijorat banklarida raqobat nafaqat mijozlarni ko‘proq jalb qilish, balki resurslar, kreditlar va boshqa 

moliyaviy mablag‘larga bo‘lgan kurash sharoitida ham yanada kengroq namoyon bo‘ladi. Mahalliy olimlardan 
Qurbonov o‘zing ilmiy tadqiqotlarida bank tizimining barqarorligini ta’minlashda bank kapitallashuv darajasini 
oshirishning zamonaviy yo‘llariga alohida e’tibor qaratgan (Kurbanov, 2022; Kurbanov,  Asirarov, 2022; 
Kurbonov, 2021). Yana bir iqtisodchi olim Yuldasheva (2022) “Bank raqobati – moliya bozorining ishtirokchilari, 
xususan, kredit tashkilotlari o‘rtasidagi kreditlar, depozitlar va boshqa bank mahsulotlarini sotish uchun kurash 
sifatida qaralishi, hamda doimiy tadqiqotlar o‘tkazib borilishi kerak bo‘lgan jarayon sifatida baholanishi lozim” 
deya ta’kidlagan. Xorijlik ayrim iqtisodchilarning fikriga ko‘ra “banklararo raqobat banklarning riskli faoliyatini 
kuchaytirishi mumkin, chunki banklar o‘z mijozlariga qulay shartlar taklif qilish orqali ko‘proq mijozlarni jalb 
qilishga intiladi, bu esa ularning riskli aktivlarini oshirishi mumkin. Boshqa tomondan, raqobat banklarni yanada 
samarali ishlashga va innovatsion yondoshuvlarni joriy etishga undaydi, bu esa ularning barqarorligiga ijobiy 
ta’sir ko‘rsatadi” (Klapper, Leora & other, 2009). Yana bir boshqa xorijlik olimlar “Bozor raqobati kuchayganda, 
banklar mijozlarni jalb qilish uchun kredit foiz stavkalarini pasaytirishga va depozit stavkalarini oshirishga 
majbur bo‘lishi mumkin, bu esa ularning daromad marjasini pasaytiradi va moliyaviy mustahkamligiga ta’sir 
qilishi mumkin (Christian, Kersting & other, 2020)” deb ta’kidlashadi. Umuman olganda, banklararo raqobat 
sharoitda tijorat banklari barqarorligini ta’minlashning zarurligi shundaki, banklar raqobatga kirishish natijasida 
o‘zlarining kuchli va kuchsiz tomonlarini tahlil qilishi, bank xizmatlari bozoridagi roli va ulushini yanada oshirish 
uchun strategiyalar ishlab chiqishi, mijozlar bilan o‘zaro munosabatlarda innovatsion yondoshuvlarni yanada 
kuchaytirish imkoniyatlarini oshirishlari mumkin bo‘ladi (Jurayev, 2021).

T A D Q I Q O T  M E T O D O L O G I YA S I
Ushbu ilmiy maqolada xalqaro tajriba bilan qiyosiy tahlil qilishda esa komparativ metodologiyadan 

foydalanilib, rivojlangan davlatlar (AQSh, Yaponiya, Janubiy Koreya) hamda mintaqaviy davlatlar (Qozog‘iston, 
Turkiya) bank tizimlaridagi raqobatbardoshlikni boshqarish amaliyoti O‘zbekiston sharoitiga qiyosiy tahlil 
asosida solishtirildi. Shu bilan birga, bank sohasida faoliyat yuritayotgan mutaxassislar bilan suhbatlar, banklar 
yillik hisobotlari va regulyator ma’lumotlariga asoslangan kontent-tahlil usuli tadqiqotga amaliy asos yaratdi.

T A H L I L  V A  N A T I J A L A R
Zamonaviy bank tizimi tobora murakkablashib borayotgan bozor sharoitida samarali raqobat yuritish 

uchun an’anaviy xizmat turlaridan chiqib, innovatsion yondashuvlarga asoslangan strategik transformatsiyani 
talab etadi. Innovatsiya — bu nafaqat yangi mahsulot yoki xizmat, balki jarayon, biznes modeli, texnologik 
interfeys va mijozga xizmat ko‘rsatish uslubidagi o‘zgarishlarni o‘z ichiga oladigan keng tushunchadir. Bank 
sektorida innovatsion yondashuvlar ayniqsa raqamli texnologiyalar, xizmatlar avtomatlashtirilishi, mijozlar 
tajribasini yaxshilash va xarajatlarni kamaytirishga qaratilgan . 2020–2025-yillarga mo‘ljallangan Bank tizimini 
isloh qilish strategiyasi” doirasida O‘zbekistonda moliyaviy inklyuziya, xizmatlar innovatsiyasi va banklarning 
xalqaro standartlarga muvofiqlashtirilishi bo‘yicha chora-tadbirlar belgilab berilgan. 

Bank raqobatbardoshligini o‘rganishga doir oldingi tadqiqotlar orasida Qodirova (2019) tomonidan yozilgan 
magistrlik ishi alohida e’tiborga loyiq bo‘lib, unda tijorat banklarining rentabellik ko‘rsatkichlari asosida raqobat 
baholangan. Biroq, ushbu ishda raqamli xizmatlar va strategik boshqaruv yondashuvlari yetarli darajada 
qamrab olinmagan. 

Peter Druckerning ta’kidlashicha, har qanday tashkilotda innovatsiya — bu qiymat yaratish jarayoni bo‘lib, 
u mavjud resurslar, bilimlar va texnologiyalar asosida yangi mahsulot yoki xizmatlarga aylanishi kerak . Bu 
ta’rif bank faoliyatiga ham to‘laqonli taalluqlidir, chunki banklar mijozlar bilan ishlash, tavakkalni boshqarish, 
ma’lumotlar bazasini tahlil qilish, xizmat tezligini oshirishda innovatsiyalarga tayanadi.

Innovatsiyalarning bank raqobatbardoshligiga bevosita ta’siri quyidagilarda namoyon bo‘ladi:
• Bozorda farqlanish (differensiallashuv) – innovatsion xizmatlar orqali bank o‘ziga xosligini yaratadi;
• Mijoz sodiqligi – yangi va qulay xizmatlar orqali mijoz ehtiyojiga mos xizmatlar ko‘rsatiladi;
• Rivojlanayotgan bozor segmentlarini egallash – masalan, yoshlar, tadbirkorlar yoki raqamli savodli aholi 

uchun maxsus xizmatlar;
• Tejamkorlik va samaradorlik – avtomatlashtirilgan tizimlar orqali operatsion xarajatlar kamayadi.[6]
Jahon tajribasida, xususan, Singapurdagi DBS Bank, AQShdagi JPMorgan Chase va Janubiy Koreyadagi 

K-Bank’larning muvaffaqiyatli transformatsiyasi innovatsiyaning raqobatga qanday ijobiy ta’sir ko‘rsatishini 

yaqqol ko‘rsatadi. Bu banklar sun’iy intellekt, big data, raqamli identifikatsiya, fintech integratsiyasi orqali bozor 
yetakchisiga aylangan.[7]

Raqamli iqtisodiyot sharoitida kreditlarning innovatsion shakllaridan foydalanish tijorat banklarining 
kredit xizmatini takomillashtirishda muhim o‘rin tutadi. AQSh banklarining kreditlash amaliyotida kreditlarning 
innovatsion turlari bo‘lgan kredit kartalari bo‘yicha kreditlar va moliyaviy lizing kreditlar berish yaxshi rivojlangan.

1-rasm. Bank of America 2020-2024 yillar kesimi bo‘yicha umumiy daromadi va uning taqsimlanishi (mlrd.dollar).
[4]

Depozit operatsiyalari bo‘yicha daromadlarni ko‘rib chiqadigan bo‘lsak, 2023-yil 4 choragida 1,905 mlrd 
dollar bo‘lgan, 2024-yil 4 choragiga kelib 1,958 mlrd dollarga ko‘tarilgan. 

1-rasm ma’lumotlaridan aniq ko‘rinadiki, Bank of America 2020-2024 yillar kesimi bo‘yicha umumiy 
daromadlari keltirilgan bo‘lib, Bank of America umumiy daromadlari 2020-yilga nisbatan 2024-yilda 16,4 mlrd.
dollarga oshganini ko‘rishimiz mumkin. Ushbu rasmda Bankning eng yuqori daromadi sof foizli daromadlaridan 
kelayotganini ko‘rsatilgan. Eng kam daromad olib keladigan xizmat turi esa, bu boyliklarni boshqaruv xizmat 
turi tashkil qilyapti.

Sof foiz daromadlari belgilangan deposit va kredit operatsiyalarini bajarish bilan amalga oshiriladi. 
Uning ko‘rsatkichlari FTE o‘zgarishlarini hisobga olmaganda 2023-yil 13,9 mlrd dollar ko‘rsatgan va 2024-yil 
4-choragiga kelib 14,4 mlrd dollarga ko‘tarilgan.

2-rasmdagi tahlildan ko‘rishimiz mumkinki, Bank of America bankining 2020-yildagi foydasi 17,9 mlrd. 
dollarni tashkil qilgan bo‘lsa, ushbu ko‘rsatkich 2024-yilda 27,1 mlrd.ni tashkil qilgan, tahlil natijalarida foyda 
miqdori 51,4%ga oshganini ko‘rishimiz mumkin. 

2-rasm. Bank of America 2020-2024-yillar kesimi bo‘yicha sof foydasi (mlrd.dollar).[4]

Bank of America o‘zining keng qamrovli xizmatlari va innovatsion yondashuvi bilan jismoniy shaxslar, 
bizneslar va institutlar uchun samarali moliyaviy yechimlarni taqdim etmoqda. Bankning ilg‘or texnologiyalarga 
asoslangan xizmatlari mijozlarga qulaylik yaratib, moliyaviy boshqaruvni soddalashtirishga yordam beradi. 
Bank of America global miqyosda yetakchi banklardan biri bo‘lib, moliyaviy barqarorlik va innovatsiyalarni 
birlashtirishda davom etmoqda.

O‘zbekistonda esa Kapitalbank, Hamkorbank, TBC Bank singari subyektlar raqamli banklashuvda 
yetakchilik qilayotgan bo‘lsa, Ipoteka-Bank, Agrobank va Xalq banki kabi yirik davlat banklari bosqichma-
bosqich raqamli transformatsiyani boshlamoqda. Bu esa sohada raqobatga turtki bo‘lishi bilan birga, innovatsion 
tengsizlik muammosini ham yuzaga keltirmoqda.[8]

Innovatsiyani muvaffaqiyatli joriy etish faqat texnologik omil bilan emas, balki madaniy va boshqaruv 
yondashuvi bilan bog‘liq. Mijozga yo‘naltirilgan falsafa, ichki kommunikatsiyaning ochiqligi, eksperimentga 
tayyorlik va xatolardan o‘rganish madaniyati innovatsion salohiyatni ochadi.[9]

Shunday qilib, bank sektorida innovatsion yondashuvlar bankning nafaqat bozor ulushini kengaytirish, 
balki xizmatlar sifati, mijoz sodiqligi va ichki boshqaruv darajasini oshirish orqali uning uzoq muddatli 
raqobatbardoshligini ta’minlovchi asosiy vosita sifatida e’tirof etilishi lozim.

O‘zbekiston bank tizimi so‘nggi besh yilda raqamli transformatsiya bosqichiga faol kirib bordi. Bunda 
birinchi navbatda bank xizmatlarining raqamlashtirilishi, mobil ilovalar, fintech hamkorliklar, onlayn kreditlash 
va masofaviy xizmatlar orqali mijozga qulaylik yaratish ustuvor yo‘nalish bo‘lib xizmat qildi. Ushbu jarayonlar 
banklarning raqobatbardoshligini oshirishga bevosita ta’sir ko‘rsatdi.

Kapitalbank raqamli transformatsiyani jadal joriy qilgan xususiy bank sifatida alohida ajralib turadi. Bank 
2021-yilda “MyKapitalbank” ilovasining yangi versiyasini ishga tushirgan bo‘lib, u orqali mijozlar to‘lovlar, hisob 
yuritish, omonat ochish, kredit olish, mijozga xizmat yozuvlari va valyuta konversiyasini real vaqt rejimida 
bajarishi mumkin. 2023-yil oxirida ushbu ilovadan faol foydalanuvchilar soni 2 milliondan oshgan.[10]

Bundan tashqari, Kapitalbank “ONCARD” deb nomlangan kontaktless karta tizimini, sun’iy intellekt 
asosidagi skoring tizimini, shuningdek, API orqali boshqa servislar bilan integratsiyani yo‘lga qo‘ydi. Bu bank 
xizmatlarining avtomatlashtirilish darajasini keskin oshirdi va operatsion xarajatlarni kamaytirdi. Fitch Ratings 
tahliliga ko‘ra, Kapitalbank 2023-yilda raqamli xizmatlar qamrovi bo‘yicha Markaziy Osiyo banklari orasida eng 
ilg‘or o‘ntalikdan o‘rin olgan.[11]

Hamkorbank o‘zining mintaqaviy raqamli yondashuvi bilan ajralib turadi. U 2020–2023 yillar oralig‘ida 
“Hamkor Mobile” ilovasini to‘liq qayta ishladi, interfeysini yangiladi va raqamli imzo, onlayn mikrokreditlar, 
QR-to‘lov va shaxsiy kabinet orqali soliq to‘lov xizmatlarini joriy qildi.[12] Bank shuningdek, Mastercard va Visa 
bilan hamkorlikda biometric identifikatsiyaga asoslangan to‘lov yechimlarini ishga tushirdi.

Hamkorbankning alohida innovatsion yondashuvi — bu aqlli mikrokreditlar algoritmi bo‘lib, u tadbirkorlar 
uchun real vaqt asosida kredit olish imkonini beradi. Uskuna/kafolat taqdim etmasdan, faqat aylanmadan kelib 
chiqib kredit ajratiladi. Bu esa ayniqsa kichik biznes uchun raqamli xizmatlar orqali moliyalashtirish muhitini 
yaratadi.[13]

Ipoteka-Bank, davlat ishtirokidagi yirik bank bo‘lishiga qaramay, so‘nggi yillarda raqamli transformatsiyani 
bosqichma-bosqich joriy etmoqda. Bank 2021-yildan buyon “Ipoteka Mobile” ilovasi orqali omonat ochish, 
kredit so‘rash va to‘lov xizmatlarini yo‘lga qo‘ydi. 2023-yilda bank yangi platforma asosida raqamli ipoteka 
kreditlarini masofaviy tartibda rasmiylashtirish xizmatini taqdim etdi.[14]

Bankning asosiy ustunliklaridan biri bu – davlat dasturlari doirasida subsidiyalangan kreditlarni raqamli 
usulda avtomatlashtirishga qaratilgan pilot loyihalardir. Biroq, Ipoteka-Bankdagi raqamli xizmatlar darajasi hali 
ham xususiy banklar darajasiga yetmagan. Markaziy bank reytingiga ko‘ra, bank 2023-yilda raqamli xizmatlar 
samaradorligi bo‘yicha 8-o‘rinda qayd etilgan.[15]

Kapitalbank, Ipoteka-Bank va Hamkorbankning faoliyati bo‘yicha amalga oshirilgan tahlillar banklararo 
raqobatbardoshlik darajasini aniqlash va ularning o‘zaro ustunlik tomonlarini aniqlashga xizmat qiladi. Quyida 
asosiy ko‘rsatkichlar bo‘yicha solishtirma jadval keltiriladi:

1-jadval. Kapitalbank, Ipoteka-Bank va Hamkorbank faoliyatining asosiy raqobatbardoshlik ko‘rsatkichlari (2023-
yil holati bo‘yicha)[5]

Ko‘rsatkichlar Kapitalbank Ipoteka-Bank Hamkorbank
Jami aktivlar (2023, trln so‘m) 16.4 35.0 12.7
Sof foyda (2023, trln so‘m) 1.1 1.5 0.9
ROA (%) 2.5 1.7 2.3
ROE (%) 18.9 14.3 17.6
Mobil ilova foydalanuvchilari (%) 83 58 72



M U H A N D I S L I K  VA  I Q T I S O D I Y O T 2025-yil, avgust.  № 8-son

234

Mijozlar bahosi (ijobiy) (%) 84 72 78
Raqamli xizmatlar darajasi Yuqori O‘rta O‘rta-yuqori
Hududiy qamrov (filiallar soni) 95+ 180+ 120+

Ushbu raqamlar shuni ko‘rsatadiki, Kapitalbank xususiy bank sifatida rentabellik (ROA, ROE), raqamli 
xizmatlar darajasi va mijozlar ishonchi bo‘yicha ustunlikka ega. Ipoteka-Bank esa kapital bazasi va filiallar soni 
bo‘yicha yetakchilik qiladi, ammo innovatsiya joriy etishda ortda qolmoqda. Hamkorbank esa balanslangan 
strategiyaga ega bo‘lib, mintaqaviy ustunlik, mikroqarzlar va mijozga yo‘naltirilgan yondashuv bo‘yicha o‘zini 
mustahkam tutmoqda.

Raqamli transformatsiya jarayonida banklar asosan quyidagi komponentlarni joriy qilmoqda:
• Mobil banking va superapplar: foydalanuvchilar uchun barcha xizmatlarni bir joyda to‘plash (Kapitalbank, 

TBC Bank);
• Sun’iy intellekt: mijoz skoringi, chatbotlar, moliyaviy maslahatlar (Kapitalbank, Aloqabank);
• Fintech integratsiyasi: Payme, Click, Apelsin bilan hamkorlik (Hamkorbank, Kapitalbank);
• Blockchain yechimlari: ayrim tranzaksiyalarni tezlashtirish va xavfsizlikni oshirish (Agrobank, eksperiment 

shaklida);
• CRM va big data tahlil: mijozlar harakatini bashoratlash, sodiqlikni oshirish.[16]
O‘zbekiston bank sektoridagi transformatsiyaning asosiy qo‘zg‘atuvchi kuchlari quyidagilar bo‘lmoqda:
1. Aholining yosh demografiyasi – raqamli xizmatlarga talab yuqori;
2. Smartfonlar va internet qamrovining oshishi – xizmatlarga doimiy kirish imkoniyati;
3. Regulyator islohotlari – masalan, masofaviy identifikatsiyaga ruxsat, fintech uchun litsenziya siyosati;
4. Xalqaro moliyaviy institutlar bosimi – shaffoflik, hisobdorlik va xizmatlar sifatiga e’tibor.[17]
Alohida e’tiborga molik jihat shuki, raqamli xizmatlar banklarning operatsion xarajatlarini kamaytiradi, 

masalan, Hamkorbank 2023-yilda har bir tranzaksiya uchun o‘rtacha xarajatni 27% ga qisqartirgan.[18] 
Shuningdek, foydalanuvchi tajribasi yaxshilanishi bilan mijoz aylanishi kamaygan, bu esa mijoz sodiqligini 
oshirgan.

Raqamli xizmatlarning kengayishi shuningdek, banklar uchun yangi raqobat maydonini yaratmoqda: endi 
banklar faqat moliyaviy ko‘rsatkichlarda emas, balki ilova dizayni, xizmat tezligi, keshbek tizimi, onlayn javob 
berish vaqti bo‘yicha ham baholanmoqda. Bu esa raqobatning yangi paradigmasini shakllantirmoqda.

Innovatsion strategiyalar asosida barqaror raqobatni shakllantirish yondashuvlari. Raqamli transformatsiyani 
bank faoliyatiga joriy qilish bugungi kunda texnik yangilikdan ko‘ra ko‘proq strategik zaruratga aylangan. 
Innovatsiyalarni strategik boshqaruv darajasida qo‘llash banklarga nafaqat bozor sharoitida moslashuvchan 
harakat qilish, balki xizmat ko‘rsatishda differensial ustunlikka erishish imkonini beradi. Shuningdek, bu 
transformatsiya banklarning foyda olish modelini tubdan o‘zgartirib, yangi raqamli ekotizimlar orqali mijozlarni 
jalb qilish va ularni saqlab qolishni ta’minlaydi. Masalan, Kapitalbank o‘z strategik rivojlanishida raqamli 
xizmatlarni asosiy ustuvor yo‘nalish sifatida belgilagan bo‘lib, mobil ilova orqali xizmat ko‘rsatish, sun’iy intellekt 
asosidagi baholash tizimlari va API integratsiyasini birlashtirgan holda bozorda yetakchilikni mustahkamlab 
bormoqda.[19] TBC Bank esa butun faoliyatini “digital-only bank” modeli asosida shakllantirib, xizmatlarning 100 
foizini masofaviy formatda amalga oshirishga intilmoqda, bu esa raqobat paradigmasini tubdan o‘zgartirmoqda.

Innovatsion strategiyalar banklarda faqat texnologik echimlar joriy etilishi bilan cheklanmaydi. Bu jarayonda 
xodimlarning raqamli madaniyati, mijoz ehtiyojlarini ilg‘ab olish qobiliyati, xavflarni boshqarish mexanizmlari va 
moliyaviy texnologiyalar bilan hamkorlik qilish kompetensiyasi asosiy tayanchga aylanmoqda. Hamkorbank 
misolida bu yondashuvni yaqqol ko‘rish mumkin: u raqamli mikrokredit tizimini joriy qilib, mijoz aylanish tezligini 
kamaytirgan, xizmatlar tezligini oshirgan va mintaqaviy tadbirkorlar orasida sodiqlik darajasini ko‘targan . 
Bunday amaliy natijalar strategik innovatsion yondashuvlar samaradorligini tasdiqlaydi. Shu bilan birga, 
Ipoteka-Bank davlat ishtirokidagi bank bo‘lishiga qaramay, xizmatlar soddalashtirilishi va masofaviy kreditlash 
tizimlarini yo‘lga qo‘ygan holda transformatsiyani bosqichma-bosqich amalga oshirmoqda .

Raqamli transformatsiyani strategik darajada boshqarish uchun banklar o‘zlarining “raqamli yo‘l xaritasi”ni 
ishlab chiqishlari zarur. Bu xarita bosqichma-bosqich amalga oshiriladigan loyihalar, xizmat turlari, mijoz 
segmentlari va raqamli mahsulotlar rejasini o‘z ichiga olishi kerak. Shu bilan birga, innovatsion hamkorliklar, 
ya’ni fintech kompaniyalar bilan integratsiyalashuv, API platformalar orqali xizmatlar ochiqligini ta’minlash va 
superapplar yaratish banklarga xizmatlar doirasini kengaytirish imkonini beradi . McKinsey ma’lumotlariga 
ko‘ra, bunday ochiq bank modeli foydalanuvchilar sonini 40% gacha oshirishga xizmat qiladi, bu esa 
raqobatbardoshlikni bevosita ta’sirlaydi .

Innovatsion yondashuvlarda muhim jihatlardan yana biri bu – xizmatlarni mijoz ehtiyojiga moslashtirish, 
ya’ni individuallashtirilgan, intuitiv va foydalanuvchi uchun qulay xizmatlarni yaratishdir. Bunda CRM tizimlari, 
katta hajmdagi ma’lumotlar (Big Data) va real vaqtli tahlillar orqali mijoz harakati kuzatiladi, takliflar shunga 

qarab shakllantiriladi. Shu asosda Kapitalbank va Hamkorbank foydalanuvchilarni segmentatsiyalash orqali 
ularning ehtiyojiga mos xizmatlar paketini taqdim etmoqda . Bu strategiya nafaqat mijoz sodiqligini oshiradi, 
balki ularning bankdan uzoqlashuvining oldini oladi.

Innovatsiyalar bilan bog‘liq eng muhim strategik elementlardan yana biri – xavflarni boshqarishdir. Raqamli 
sohadagi kiberxavfsizlik, texnik nosozliklar, ma’lumotlar integratsiyasi bilan bog‘liq xatarlar doimo mavjud. Shu 
bois, banklar xavfni baholovchi AI tizimlar, tezkor xavfsizlik javob algoritmlari va “ethical hacking” xizmatlaridan 
foydalana boshlagan . O‘zbekiston Respublikasi Markaziy Banki bu borada moliyaviy tashkilotlar uchun 
kiberxavfsizlik asoslari bo‘yicha alohida metodik ko‘rsatmalar ishlab chiqqan bo‘lib, banklar ularni strategik 
xavfsizlik siyosatiga kiritishi lozim .

Qisqacha aytganda, innovatsiyalar va raqamli transformatsiyani strategik darajada joriy etgan banklargina 
uzoq muddatli raqobatbardoshlikka erisha oladi. Chunki bu yondashuv orqali nafaqat mijoz bazasi kengayadi, 
balki xizmat sifati, operatsion samaradorlik va bozor ulushi ham ortadi. O‘zbekiston sharoitida Kapitalbank, 
TBC Bank va Hamkorbank bunga amaliy misol bo‘la oladi. Kelgusida raqobat faqat foyda ko‘rsatkichlari emas, 
balki innovatsion salohiyat, texnologik quvvat va mijozga xizmat falsafasiga asoslanadi .

X U L O S A  V A  T A K L I F L A R
Ushbu maqolada tijorat banklarining raqobatbardoshligini oshirishga qaratilgan strategik yo‘nalishlar, 

innovatsion yondashuvlar va amaliy tavsiyalar tizimli tarzda ishlab chiqildi. Tahlillar shuni ko‘rsatadiki, 
zamonaviy bank sektori sharoitida raqobatbardoshlikni ta’minlash uchun faqat moliyaviy ko‘rsatkichlar bilan 
cheklanilmasdan, kompleks boshqaruv mexanizmlarini shakllantirish zarur.

Birinchidan, innovatsion yondashuvlar va raqamli transformatsiya banklar uchun raqobat ustunligini 
shakllantirishda asosiy drayverga aylanmoqda. Masofaviy xizmatlar, mobil banking, onlayn kreditlash, API 
integratsiyasi kabi texnologiyalar banklar faoliyatini nafaqat qulaylashtirmoqda, balki mijoz tajribasini tubdan 
o‘zgartirib, sodiqlik darajasini oshirmoqda. Bu esa banklararo raqobatda ustunlikni ta’minlovchi omillardan 
biriga aylandi.

Ikkinchidan, strategik boshqaruv vositalari – jumladan, xizmatlar diversifikatsiyasi, inson kapitaliga 
investitsiya, mijozlar segmentatsiyasi va shaxsiylashtirilgan marketing strategiyalari – raqobatbardoshlikni uzoq 
muddatli saqlab qolishda muhim rol o‘ynaydi. Ayniqsa, mijozga yo‘naltirilgan xizmat modeli va foydalanuvchi 
tajribasiga asoslangan qarorlar bank-mijoz munosabatlarining mustahkamlanishiga olib keladi.

Uchinchidan, O‘zbekiston bank sektorida raqobatbardoshlikni oshirishga qaratilgan quyidagi yo‘nalishlar 
ajratib ko‘rsatildi:

• Bank xizmatlarini soddalashtirish va raqamli formatga o‘tkazish orqali mijozlar uchun qulaylikni oshirish;
• Inson kapitalini rivojlantirish va malaka oshirish dasturlarini joriy etish;
• Marketing faoliyatida differensial yondashuv va mijoz sodiqligini kuchaytiruvchi dasturlarni ishlab chiqish;
• Fintex tahdidlarini hamkorlik imkoniyatiga aylantirish (masalan, API asosida integratsiya);
• Davlat ishtirokidagi banklarda xususiy sektor tajribalarini tatbiq etish va boshqaruv samaradorligini 

oshirish.
Mazkur tavsiyalar “O‘zbekiston–2030” strategiyasi, Markaziy bank siyosati va xalqaro ilg‘or tajribalar 

asosida ishlab chiqilgan bo‘lib, ular banklar faoliyatini zamonaviy talablar asosida transformatsiya qilishga 
xizmat qilishi mumkin.

Xulosa qilib aytganda, banklarning raqobatbardoshligini oshirish faqat iqtisodiy texnikalar emas, balki 
mijozlar bilan ishonchli, innovatsion va barqaror aloqalar o‘rnatish orqali mumkin bo‘ladi. Shu bois, strategik 
boshqaruv, texnologik yangilanish va insoniy omilga asoslangan yondashuvlar bank sektorining kelajakdagi 
raqobat salohiyatini belgilaydi.

